
(G.R.E.A.T.)-ᒥ ᐃᓕᓐᓂᐊᖅᑐᑦ ᐃᓱᓕᑦᑎᓂᕐᒧᑦ ᖁᕕᐊᓲᑎᖃᖅᑐᑦ 
 

ᓄᓇᕗᑦ (ᑎᓯᐱᕆ 18, 2015-ᒥ) – ᓯᑎᐱᕆᐅᑎᓪᓗᒍ, ᐃᓄᓕᕆᔨᒃᑯᑦ ᐊᒻᒪᓗ ᓄᓇᕗᑦ ᓯᓚᑦᑐᖅᓴᕐᕕᒃᑯᖏᑦ ᓴᖅᑭᑦᑎᓚᐅᕐᒪᑕ 

“ᐱᕙᒌᔭᕐᓂᖅ ᐃᖅᑲᓇᐃᔭᕐᓂᕐᒧᑦ ᐱᓕᒻᒪᒃᓴᕐᓂᕐᒧᓪᓗ”, ᐊᑎᖃᓕᖅᑎᑕᐅᓐᓄᓕ (G.R.E.A.T.)-ᒥᒃ, ᑖᓐᓇ ᐱᓇᓱᐊᕈᓯᕐᓂᒃ 12-ᓂᒃ 

ᐃᖅᑲᓇᐃᔮᓂᒃ ᐊᔪᕈᓐᓃᖅᐸᓪᓕᐊᓇᓱᐊᕐᓂᕐᒧᑦ ᐱᓕᕆᐊᖃᕐᓂᖅ ᐃᖅᑲᓇᐃᔮᖃᕈᓐᓇᖅᓯᕙᓪᓕᐊᓂᕐᒧᑦ ᑐᕌᖓᔪᖅ ᓂᖃᐃᓱᖅᐸᒃᑐᓄ 

ᐃᖅᑲᓇᐃᔭᖅᑎᐅᖃᑕᐅᔪᓐᓇᕈᒫᓕᕐᓂᕐᒧᑦ.  

ᐅᓪᓗᒥ, ᑖᓐᓇ (G.R.E.A.T.) ᐱᓕᕆᐊᖑᔪᖅ ᑐᑭᓯᔾᔪᑕᐅᒃᑲᓐᓂᖅᐳᖅ ᑲᔪᓯᑦᑎᐊᖅᑐᓂᒃ ᐱᔭᕇᖅᓯᓪᓗᑎᒡᓗ 

ᐃᓕᓐᓂᐊᖃᑦᑕᖅᑕᒥᖕᓂᒃ ᖁᕐᓗᖅᑑᕐᒥ, ᐃᖃᓗᖕᓂ ᐊᒻᒪᓗ ᑲᖏᖅᖠᓂᕐᒥ. 20-ᖑᔪᑦ ᐃᓕᓐᓂᐊᖅᑏᑦ ᐃᓱᓕᑦᑎᓂᐊᖅᑐᑦ, 

ᐃᓚᒋᔭᖏᓪᓗ, ᐱᖃᓐᓇᕆᔭᖏᑦ, ᐃᖅᑲᓇᐃᔭᖅᑏᑦ ᐊᒻᒪᓗ ᐱᓕᕆᔨᓪᓗᐊᑕᖏᑦ ᑕᒪᕐᒥᒃ ᐃᓚᐅᓕᓂᐊᖅᑐᖅ ᖁᕕᐊᓲᑎᖃᖅᑎᓪᓗᒋᑦ.  

”ᑖᓐᓇ ᓴᖅᑭᑦᑎᑐᐃᓐᓇᙱᓚᖅ ᐱᓕᕆᖃᑎᒌᑦᑎᐊᓂᖏᓂᒃ ᐃᓄᓕᕆᔨᒃᑯᑦ ᓯᓚᑦᑐᖅᓴᕐᕕᒃᑯᓪᓗ, ᑭᓯᐊᓂᓕ ᓇᓗᓇᐃᖅᓯᒋᕗᖅ 

ᐃᓄᐃᑦ ᐱᓇᓱᒃᑕᒥᖕᓂᒃ ᐱᔪᓐᓇᑦᑎᐊᕐᓂᖏᓐᓂᒃ ᐅᒃᐱᕆᖃᑦᑕᐅᑎᑐᐊᕈᑎᒃ, ᐃᑲᔪᖅᑎᒌᑐᐊᕈᑎᒡᓗ, ᐃᑲᔫᑕᐅᔪᓐᓇᖅᑐᑦ ᐊᑐᕐᓗᒋᑦ, 

ᐱᓕᒻᒪᒃᓴᐃᓃᑦ ᐃᓱᒪᖃᒃᑲᓐᓂᓕᖅᑎᑦᑎᓃᓪᓗ ᐊᔪᖏᓐᓂᕐᒥᒃ ᐅᖓᑖᓄᑦ ᐱᔪᓐᓇᕐᓂᐅᑉ ᑎᑭᐅᑎᔪᓐᓇᖅᐳᒍᑦ.” ᐅᖃᓚᐅᖅᐳᖅ 

ᒥᓂᔅᑕᐅᔪᖅ ᐃᓄᓕᕆᔨᒃᑯᓐᓄᑦ ᔪᐊᔾ ᑯᒃᓱᒃ. “ᑖᓐᓇ ᐱᓕᕆᐊᖑᓯᒪᔪᖅ ᓇᓗᓇᐃᖅᓯᒻᒪᕆᒃᐳᖅ ᓄᓇᕗᒻᒥᐅᑦ 

ᐃᖅᑲᓇᐃᔭᖅᑎᐅᔪᓐᓇᑦᑎᐊᕐᓂᖏᓐᓂᒃ, ᑲᔪᓯᕙᓪᓕᐊᓕᕐᓗᑎᒡᓗ ᑮᓇᐅᔭᓂᒃ ᐊᑐᑦᑎᐊᕈᓐᓇᕐᓂᕐᒧᑦ, ᐊᒻᒪᑦᑕᐅᖅ ᐊᑐᕐᓂᖃᑦᑎᐊᖅᑐᒥᒃ 

ᐃᑲᔪᕈᓐᓇᖅᓯᓗᑎᒃ ᐱᕙᓪᓕᐊᓂᖏᓐᓄᑦ ᓄᓇᓖᑦ.” ᑕᐃᒃᑯᐊ ᐃᓱᓕᑦᑎᔪᑦ ᑲᔪᓯᒋᐊᓪᓚᒃᑲᓐᓂᕈᓐᓇᓕᖅᐳᑦ ᐱᓕᒻᒪᒃᓴᕐᓂᕐᓂᒃ 

ᐃᓕᓐᓂᐊᒃᑲᓐᓂᕐᓂᕐᒥᒡᓗ, ᐱᔪᓐᓇᓕᖁᓪᓗᒋᑦ ᓂᖃᐃᓱᖅᑎᐅᖏᖔᕐᓗᑎᒃ ᐃᖅᑲᓇᐃᔮᖃᓕᕐᓗᑎᒃ ᐊᑯᓂᐅᔪᓐᓇᖅᑐᓂᒃ. 

ᑖᓐᓇ ᐱᓕᕆᐊᖑᕗᖅ ᑲᑎᖅᓱᖅᓯᒪᓪᓗᑎᒃ ᐃᓕᓐᓂᐊᒐᒃᓴᐃᑦ ᐃᒻᒥᓄᑦ ᓇᖕᒥᓂᖅ ᐃᓅᓯᕐᒥᓄᑦ ᐋᖅᑭᒋᐊᕈᑎᒃᓴᓂᒃ 

ᓴᖅᑭᑦᑎᕙᓪᓕᐊᓂᖅ, ᐱᔪᓐᓇᕆᐊᖃᓪᓚᕆᒃᑕᖏᑦ ᐊᒻᒪ ᐃᖅᑲᓇᐃᔭᕐᓂᕐᒧᑦ ᐸᕐᓇᖕᓂᖅ. ᑖᓐᓇᓗ ᐱᓇᓱᐊᕈᓰᖕᓂᒃ ᒪᕐᕉᖕᓂᒃ 

ᐃᖅᑲᓇᐃᔭᓚᐅᑲᖕᓂᖅ ᐃᓚᒋᔭᐅᒋᓪᓗᓂ, ᐊᒻᒪᑦᑕᐅᖅ ᐊᑕᐅᓯᖅ ᐃᓕᓐᓂᐊᖅᑎᐅᔪᖅ ᐱᔭᕇᖅᓯᓵᕐᒥᔪᖅ ᐃᓇᖐᓯᒪᓚᐅᑲᖕᓂᕐᒥᓂᒃ 

ᐃᖅᑲᓇᐃᔭᖅᑐᓕᕆᓂᕐᒧᑦ ᐱᕙᓪᓕᐊᑎᑦᑎᔨᑦ ᐃᓄᓕᕆᔨᒃᑯᓐᓂ. ᐃᓕᓴᐃᔨᐅᔪᑦ ᑖᒃᑯᓇᓂ ᐱᖓᓱᓂ ᐱᓕᕆᐊᖑᑎᓪᓗᒋᑦ 

ᐅᐱᒍᓱᖕᓂᕋᖅᓯᒪᒻᒪᕆᒃᐳᑦ ᐃᓕᓐᓂᐊᖅᑎᒥᖕᓂᒃ ᐃᒻᒥᖕᓄᑦ ᐃᑲᔪᖅᑎᒌᑦᑎᐊᓚᐅᒥᕐᓂᖏᓐᓄᑦ ᐊᒃᓱᕈᒻᒪᕆᒃᖢᑎᒡᓗ ᐱᓕᕆᔪᑦ 

ᖃᐅᔨᖃᑦᑕᓚᐅᕐᒪᔾᔪᒃ ᐃᓕᓐᓂᐊᕐᕕᖏᓐᓂ.  

ᐃᓄᓕᕆᔨᒃᑯᑦ ᓄᓇᕗᒻᒥᓗ ᓯᓚᑦᑐᖅᓴᕐᕕᒃᑯᑦ ᑕᒪᑐᒥᖓ ᓱᓕ ᐱᓕᕆᐊᒃᓴᖃᖅᑎᑦᑎᓂᐊᕆᕗᑦ ᐊᓯᖏᓐᓂ ᓄᓇᓕᖕᓂ ᔮᓄᐊᕆ 

2016-ᒥ ᐅᑯᐊ ᐃᓚᐅᓗᑎᒃ, ᐃᒃᐱᐊᕐᔪᒃ, ᒥᑦᑎᒪᑕᓕᒃ, ᐃᒡᓗᓕᒃ, ᐃᖃᓗᐃᑦ, ᐸᖕᓂᖅᑑᖅ, ᖃᒪᓂᑦᑐᐊᖅ ᐊᒻᒪᓗ ᐅᖅᓱᖅᑑᖅ. 

ᓂᖃᐃᓱᑦᑎᐅᕙᒃᑐᑦ ᓂᕈᐊᖅᖠᖅᑐᑦ ᑖᔅᓱᒥᖓ (G.R.E.A.T.)-ᒥᒃ ᐱᓕᕆᐊᒃᓴᕆᔪᒪᓗᓂᔾᔪᒃ ᐱᕕᖃᑐᐃᓐᓇᕆᐊᖃᖅᐳᑦ 

ᐃᓚᐅᔪᓐᓇᕐᓗᑎᒃ ᐃᓕᓐᓂᐊᕐᓂᕐᒥᒃ. ᑐᑭᓯᒋᐊᒃᑲᓐᓂᕈᒪᒍᕕᑦ, ᓂᖃᐃᓱᖅᑐᓕᕆᔨᒋᕙᒃᑕᑦ ᖃᐅᔨᒋᐊᕈᑦ ᓄᓇᒋᔭᕐᓂ. 

ᐅᖃᖃᑎᖃᕈᓐᓇᖅᐳᑎᑦ ᑐᑭᓯᔪᒪᔭᕐᓄᑦ, ᖃᐅᔨᒋᐊᕐᓗᒍ ᐅᕘᓇ: http://gov.nu.ca/family-services/information/income-

assistance. 

ᐱᕙᓪᓕᐊᔪᓂᒃ ᖃᐅᔨᒋᐊᕐᕕᒃᓴᖅ:  

ᔭᐃᑦ ᐆᐊᓐ 

ᑐᓴᐅᒪᖃᑦᑕᐅᑎᔪᓕᕆᔨ 

ᐃᓄᓕᕆᔨᒃᑯᓐᓂ 

867-975-5207 
jowen@gov.nu.ca 

